
ÇIG MALYNDAKY FLAWONOIDLERIŇ ANYKLANYLYŞY*

Derman serişdelerini öndürmegiň tehnologiýalary barlaghanasynyň ylmy işgäri

Gysgaça beýan

Makalada ýeterlik tebigy çeşmeleriň serişdeleri göz öňünde tutulyp, dermanlyk ösümlikleriň 
bioekologik we organiki birleşmeleriniň aýratynlyklaryny öwrenmek hem-de olary rejeli peýdalanmak, 
olaryň fitoserişdelerini ýurdumyzyň milli ykdysadyýetiniň dürli pudaklarynda, şeýle-de lukmançylygyň 
derman senagatynda peýdalanmagyň mümkinçilikleriniň ylmy seljermesi geçirilýär. Köpetdagyň 
endemik dermanlyk ösümligi bolan sitwar görnüşli ýowşanyň (Artemisia ciniformis Krasch. et M. 
Pop. ex Poljak.) düzümindäki flawonoidler mukdar taýdan anyklanylýar.

Işiň wajyplygy. Ýeterlik tebigy çeşmeleriň serişdeleri göz öňünde tutulyp, dermanlyk 
ösümlikleriň bioekologik we organiki birleşmeleriniň aýratynlyklaryny öwrenmek we tebigy 
baýlyklarymyzy rejeli peýdalanmak döwletiň öňünde durýan wajyp meseleleriň biridir. Olaryň 
fitoserişdelerini ýurdumyzyň milli ykdysadyýetiniň dürli pudaklarynda: himiýa, derman, dokma we 
azyk senagatynda peýdalanmak ileri tutulýan ugurlaryň hataryna girýär. Şonuň üçin Köpetdagyň 
endemik dermanlyk ösümligi bolan sitwar görnüşli ýowşanyň (Artemisia ciniformis Krasch. et M. 
Pop. ex Poljak.) düzümindäki BIM-i hil mukdar taýdan kesgitlemek işiň wajyplygyny esaslandyrýar 
(Акмурадов, Гадамов, Бердиев, Шаимов, 2022; Акмурадов, 2016; Никитин, Гельдиханов, 
1988). Hormatly Arkadagymyzyň «Türkmenistanyň dermanlyk ösümlikleri» atly köpjiltli kitabynyň 
birinji tomunda sitwar görnüşli ýowşan barada ylmy maglumatlar berilýär. Şol toparlara degişlilikde 
düzüminde flawonoidleri saklaýan dermanlyk ösümlikler agdyklyk edýär (Бердымухамедов, 2009).

Flawonoidler gurluşynyň köpdürlüligi bilen häsiýetlendirilýän tebigy biologik taýdan işjeň fenol 
birleşmeleriň iň iri toparlarynyň biri bolup, häzirki wagtda bu toparyň, takmynan, 8 müňden gowrak 
birleşmeleri bardyr. Latyn dilinden terijime edilende «flawus» «sary» diýmegi aňladyp, ösümliklerden 
alnan ilkinji flawonoidleriň sary reňkde bolandygy, soňy bilen köpüsiniň reňksizdigi anyklanylýar 
(Алексеева, 2013).

Bioflawonoidler gelip çykyşy ösümlikden bolan fenol birleşmeler topary bolup, umumy 
difenilpropanly gurluşly bolan, kapilliýarlary berkidiji (P-witamin işjeňlikli) birleşmelerdir. P 
witaminli derman serişdeleri ulanylanda keselleri bejermekdäki we öňüni almakdaky ýeten sepgitleri 
düzüminde şu witamin bolan derman serişdeleriniň täze çeşmelerini we tehnologiýalaryny işläp 
düzmekde birnäçe alymlaryň ünsüni çekdi.

Dermanlyk ösümlik çig mallaryndan taýýarlanylan ekstraktlaryny optimizasiýalaşdyrmak we 
olaryň esasynda taýýarlanylan derman serişdelerini standartlaşdyrmak üçin, derňelýän obýektiň 
bioflawonoidlerini hil we mukdar taýdan kesgitlemegiň usullaryny işläp taýýarlamak esasy meseleleriň 
biridir.

Flawonoidlere antioksidant serişdeleri hökmünde bolan gyzyklanmalar XX asyryň 90-njy 
ýyllarynyň ortalarynda ýüze çykýar. Bu köp derejede «fransuz paradoksy» ýaly iýmit hadysasynyň 

ýüze çykmagy bilen baglanyşykly, soňra Ortaýer deňzi bilen ýanaşyk beýleki ýurtlaryň halklaryna 
ýaýraýar (Burr, 1995). Gözlegleriň birnäçesi bu ýurtlaryň ýaşaýjylarynyň köpüsiniň ýagly iýmitleriň 
kabul edilmegine, fiziki işjeňliginiň pesdigine, şeýle-de beýleki öwrenilen endikleriň ýaýramagyna 
garamazdan, iýmitleniş aýratynlyklary deňeşdirilende ýürek-damar keselleriniň pes göterimi we 
ömrüniň dowamlylygynyň ýokarydygy bilen baglanyşdyrylýar. Bu ýurduň ýaşaýjylarynyň iýmitlenişi 
öwrenilende dürli flawonoid birleşmeleriniň köp mukdarynyň iýmitlerde, esasan, gök önümlerde 
barlygyny görkezdi (De Lange, Verhoef, Gorter, 2007; Galinski, Zwicker, Kennedy, 2016; Oyvind, 
Andersen, Kenneth, 2006; Prochazkova, Boušova, Wilhelmová, 2011; Puppo, 1992).

Düzüminde flawonoidleri saklaýan dermanlyk ösümlikler lukmançylyk amalynda öt çykaryjy, 
antioksidant işjeňligi we şonuň bilen bagly täze döreme çiş keselleriniň öňüni alyjy ýa-da işini 
togtadyjy, gan damarlaryny berkidiji, bagry we aşgazan-içege ulgamyny zeperlenmeden goraýjy, 
kelle beýnisiniň we ýüregiň işjeňligini sazlaýjy, angioprotektor, diuretiki, gysylmalara garşy derman 
serişdeleri hökmünde giňden peýdalanylýar (Oyvind, Andersen, Kenneth, 2006; Корулькин, Абилов, 
Музычкина, Толстиков, 2007; Куркин, 2009; Куркин, Правдивцева, 2008). Soňky ýyllarda çap 
edilen ylmy makalalaryň we monografiýalaryň gözden geçirmelerinde flawonoidleriň sowuklama 
kesellerine garşy täsirleri bilen baglanyşykly maglumatlar berilýär (Азарова, Галактионова, 2012).

Birnäçe daşary ýurt alymlarynyň flawonoidleri terpenoidler bilen bilelikde ýowşanlaryň 
bejerijilik düzümine jogapkärdirler diýip bellemekleri A. scoparia, A. kemrudica, A. turcomanica, 
A. deserta, A. santolinifolia, A. vulgaris, A.gmelinii, A. laciniata, A. frigida ýowşanlarynda geçiren 
ylmy-barlag işleri muňa şaýatlyk edýär. Olaryň ýerüsti böleginde kemferol, kwersetin, lýuteolin, rutin, 
izoramnetin, flawonoidleri, A. campestris-de bolsa naringenin we gispidulin saklanýandygy derňelip, 
A. frigida trisiniň we kwersetiniň metil efiriniň çeşmesi bolup biljekdigi bellenilýär.

Fenol birleşmeleri – reňksiz ýa-da reňkli kristal ýa-da seýrek suwuklyk, köpüsi organiki 
eredijilerde gowy ereýän amorf maddalar. Polifenollaryň esasy düzümleri okislenmek bilen, aýratyn 
hem, aşgar gurşawynda howadaky kislorodyň täsirinde aňsatlyk bilen geçýän hinoidli birleşmeleri 
emele getirmegi hasaplanylýar. Fenollar agyr metallaryň ionlary bilen reňklenen toplumlary emele 
getirmäge ukyplydyr. Bu bolsa orta-digidroksi önümleri üçin häsiýetlidir. Olar diazoniý birleşmeleri 
bilen  utgaşykly reaksiýalara gatnaşýarlar. Şol esasda, köplenç, analitiki amallarda peýdalanylýan 
dürli reňkli azoreňkleýjiler emele gelýär. Ähli fenollar üçin umumy hil reaksiýalaryndan başga-da 
ýörite toparlaýyn we aýratynlykdaky reaksiýalary bar.

Işiň maksady. Köpetdagyň ýowşanlarynyň endemik görnüşi bolan sitwar görnüşli ýowşanyň 
ýerüsti çig malynda BIM-i bolan flawonoidleriň mukdar derňewlerini geçirip, rutine hasaplama 
geçirmek bilen göterim hasabynda aňlatmak.

Materiallar we usullar. Köpetdagyň endemik dermanlyk ösümligi sitwar görnüşli ýowşanyň 
güýz aýlarynda ýygnalan ýerüsti çig maly. Çig mallar Merkezi Köpetdagyň Gäwersdag eteklerinden 
umumy kabul edilen usulyýet esasynda ýygnalyp, talabalaýyk şertlerde guradyldy (Акмурадов, 
2016; Алексеева, 2013). Çig malyň düzümindäki flawonoidleriň barlaglary umumy melhemçilik 
makalasynda görkezilen ýörite düzülen usulyýet esasynda rutine (CO rutin ergini) hasaplama 
geçirmek bilen kesgitlenildi (Государственная фармакопея Российской Федерации, 2018).

25 ml göwrümli kolba CO rutin ergininden 2 ml alyp, 2 %- li AlCl3 spirtli erginden 4 ml we 
30%-li uksus kislotasyndan 1 damja damdyryp garyşdyrmaly we belligine çenli 96%-li spirt ergini 
bilen doldurmaly. Bu ergin B CO rutindir.

Owradylan analitik çig maldan alnan nusgalygyň 1,0 g (takyk agramda) 250 ml göwrümli 
ýylmanan bokurdakly (şlifli) kolba ýerleşdirip, 60 ml 70%-li spirt erginini guýmaly. Gaýdymly 

sowadyjy birikdirilen kolbany suwly hammamda gaýnaýan suwda 30 minudyň dowamynda içki 
diwaryna çig mal ýelmeşmez ýaly çaýkamak bilen gyzdyrmaly. Gyzgyn çykyndyny 100 ml göwrümli 
ölçeg kolbasyna süzüji kagyzyň kömegi bilen süzmeli. Sowandan soň kagyz süzgüji 40 ml 70%-li 
spirt bilen ýuwmaly we çykyndynyň üstüni bellige çenli doldurmaly (barlag edilýän A ergini).

Barlag edilýän A ergininden 2,0 ml-i 25 ml göwrümli ölçeg kolbasyna ýerleşdirip, 4 ml AlCl3 
2%-li spirtli erginini goşmaly, 30%-li uksus kislotasyndan 1 damja damdyryp, üstüni bellige çenli 
spirt bilen dolduryp garyşdyrmaly (barlag edilýän B ergini).

B ergininiň spektrofotometr enjamynda 410 tolkun uzynlygynda, galyňlygy 10 mm kýuwetada 
optiki dykyzlygy ölçenilip, erginiň deňeşdirmesini geçirmek üçin A ergininden, şeýle-de A CO rutin 
ergininden peýdalanylýar.

Üýtgewsüz (absolýut) gury çig mallarda flawonoidleriň mukdary, rutine gaýtadan hasaplama 
geçirilip, formulanyň esasynda göterim hasabynda aňladylýar:

x A a P
A a W

=
⋅ ⋅ ⋅ ⋅ ⋅ ⋅

⋅ ⋅ ⋅ ⋅ ⋅ ⋅ −( )
⋅0

0

2 100 25 100

100 25 2 100 100
100

Bu ýerde:
A – barlag edilýän B ergininiň optiki dykyzlygy;
Ao – B CO rutin ergininiň optiki dykyzlygy;
A – çig malyň agramy (g);
ao – CO rutiniň agramy (g);
P – CO rutinde saklanýan esasy madda (%);
W – çig malyň çyglylygy (%).

NETIJE

Köpetdagyň endemik dermanlyk ösümligi sitwar görnüşli ýowşanyň ýerüsti çig malynda 
flawonoidleriň mukdar derňewi geçirildi. Onuň rutine hasaplama geçirilende 1,50%-e deňdigi 
anyklanyldy.

